
Udaberriko gaixotasuna 

Polenak sortzen ditu alergia kasurik gehienak, sasoi honetan okerrera egiten dute sintomek 

Jabier Agirre 

Alergietan adituek iragarri dutenez, aurtengo udaberria korapilatsua izango da polenari edo lore hautsari alergia diotenentzat. Izan ere, azken hilabeteetan izandako euriteen ondorioz, polinizazio gogorra espero da. Euskal Herrian, halere, polenaren eragina ez omen da hain gogorra izango. Alergologoek urtero-urtero egiten dituzte horrelako iragarpenak, airean dagoen gramineoen pilaketa kontuan hartuta. Alergiaren eta asmaren sintomen igoera lore hauts horien kontzentrazio mailaren araberakoa da. Hori jakinda, osasun zerbitzuak, industria farmazeutikoa eta gaixoak behar bezala prestatzen dira. 

Tomas Chivato sendagileak Alergolica 2005 izeneko azterketaren ondorioak aurkeztu zituen duela egun batzuk. Azterketa horretan, 1992. urtetik alergien munduak izandako bilakaera jasotzen da, eta horregatik oso dokumentu garrantzitsua da alderdi epidemiologiko, kimiko eta sozioekonomikotik. Ikerketak 5.000 inkesta biltzen ditu, 300 espezialista inguruk kontsultetan egindakoak. Datuen arabera, errinokonjuntibitisa da kontsultara joateko arrazoi nagusia. Baina txostenean beste berritasun bat agertzen da: etorkinek alergeno berriak ekarri dituzte. Horien artean, anisakik izeneko parasitoa da ezagunena. Arraina gordinik jateagatik gertatzen da hori. Kupresazeoek edo altzifrearen familiako zuhaitzek ekarritakoak ere hor daude. 

Errinitis alergikoa duen pazientearen profila 

Alergenoa airearekin kontaktuan dauden gorputzeko muki mintzen-begiak, sudurra eta ahoa-barrena sartzen denean agertzen da errinistis alergikoa. Sudur-begietako azkura, begi gorriak, malko-jarioa, doministikuak eta kongestioa dira errinitis alergikoaren sintoma nagusiak. 

Polenak sortzen ditu errinokonjuntibitis kasuen ia erdiak. Horren atzetik daude hautseko akaraoak eta animalien epitelioak. Kasuen %35, gramineoek-garia, artoa, oloa, arroza, zekalea, garagarra, basartoa eta artatxikia-eragindako alergiak dira. Olibondoa (%30), kupresazeoak (%10) eta itzaletako platanondoa (%7) ere aipatu behar dira. Ez da ahaztu behar, gainera, gaixo horien %40k polen mota bati baino gehiagori diotela alergia. Ondorioz, tratamendua zailagoa eta garestiagoa da. 

Batik bat gizonezkoetan gertatzen da errinitis alergikoa, eta adinari dagokionez 15 eta 30 urte artean izaten dira kasu gehienak. %98,6k alergiaren aurrekariak dituzten familian. 

Nola jokatu behar da? 

Pertsona alergiko bat asma-eraso baten eraginez larrialdietako zerbitzura ez joateko modu bakarra, alergologoak agindutako asmaren kontrako medikazio-irizpideak jarraitzea da. Bestalde, adituek diotenez immunoterapia (txertaketa alergenikoa, alegia) da gaixotasun alergikoaren garapen naturala aldarazi dezakeen tratamendu etiologiko bakarra. Alergeno diferenteen sentsibilizazioaren ondorioz, gerta daiteke errinokonjuntibitisa bronkioetako asma bilakatzea. 

Zenbat eta polen mota gehiagori alergia izan, gaixoak aukera gehiago izango ditu asma edukitzeko. Hori dela eta, polen mota bakarrari alergia dioten haurrei ahalik eta azkarren jarri behar zaie txertoa. Hala, aukera gutxiago izango dituzte beste polenekiko alergia garatzeko. Horrelako txertoak lurralde lehorretan erabili beharko lirateke, sentsibilizazio berriak saihesteaz gain, asmari aurrea hartzen laguntzen baitute. 

Zer da immunoterapia? Gaixo bati alergeno baten aterakina azalpetik edo mihipetik ematea, alergeno erantzule horrek aurretik eragindako sintomei aurre egiteko. Aurreneko hilabeteetatik hobekuntza nabaritzen dute gaixoek; dena den, emaitzarik onenak urtebete igaro eta gero lortzen dira. Gaur egun txertaketa alergenikoaren pautak oso ondo kontrolatzen dira. Garai batean 10-14 aste behar izaten zituzten hobekuntzak lortzeko, eta tratamendua 3 eta 5 urte artean luzatu behar zen. Gaur egun tratamendua bizkorragoa da, eta egun gutxi batzuk behar dira mantentze dosietara iristeko. 

Mihipetik ematen diren txertoei esker, tratamendua etxean egin daiteke. Oso aukera aproposa da, adibidez, orratzei beldurra diotenentzat edo eta osasun zentrora joateko denbora ez dutenentzat. Hori dela-eta, Immunoterapia Batzordeek hori erabiltzea aholkatzen dute. 

Klima aldaketak alergietan izan dezakeen eraginari dagokionez, adituek diote tenperaturen igoera ez dela airean polen edo lore hauts gehiago egotearen arrazoia. Hori bai, gramineoak erasokorragoak dira apirilean, eta haien eragina lehenago bukatzen da: ekaina aldera. Dena den, maiatzak jarraitzen du izaten alergia mota horien eraginik handieneko hilabetea. 

Udaberriko alergiak gutxitzeko aholkuak 

Errinitis alergikoa dutenei sintomak-doministikuak, kongestioa, sudur itxia eta azkura-areagotu egiten zaizkie urte sasoi honetan, lore hautsaren eta lizunaren sasoia baita. Hori dela-eta, komenigarria da ondorengo aholkuak jarraitzea. 

Leihoak gauez itxita eduki behar dira, lore hautsari edo lizunari etxean sartzen ez uzteko. Behar izenez gero, aire girotua erabili. Horrek airea garbitzen, hozten eta lehortzen du. 

Ez eduki etxe barruko landare asko. Lizunari alergia izanez gero, ez ureztatu. Izan ere, lur bustiak edo hezeak hazten laguntzen dio lizunari. 

Lore hautsen eta hezetasunaren mailak handiak direnean edo eta haize asko dagoenean, etxe barruan egoten saiatu. 

Alergologoak agindutako botikak hartu, gomendatutako dosietan. Sintomak gutxitzeko asmoz edo, ez hartu gomendatutako botikak baino gehiago. 

Ez jardun belarra ebakitzen, eta ez hurbildu ebaki berrira ere. Izan ere, moztean harrotu egiten dira bai lore hautsa eta baita lizuna ere. 

Ez eseki maindirerik ez bestelako arroparik eguratsean. 

Bidaiatzerakoan, autoko leihoak itxita eduki beti. 

Lore hauts gehien izaten den garaian, gutxien dagoen lekuetara joan oporretara: hondartzara edo itsasora, adibidez. 

